
※痙濕暍病脈證并治第二 020 

  太陽病，無汗而小便反少，氣上衝胸，口噤不得語，

欲作剛痙，葛根湯主之。 

〔註〕： 

    此申明剛痙在表，以明其治也。 

    太陽病，為頭項強痛、發熱等證也。無汗，謂傷寒也。太陽傷寒，

小便不當少，今反少者，是寒氣盛而收引也。不當氣上衝胸，今氣上衝

胸，是寒氣盛而上逆也。不當口噤、不得語，今口噤不得語，是寒氣盛，

牙關緊急而甚也。以太陽傷寒，而有此衝擊勁急之象，是欲作剛痙之病

也。麻黃湯能治太陽，而不能治陽明，故以葛根湯兼太陽、陽明兩經之

治，為剛痙無汗之正法也。 

 

※痙濕暍病脈證并治第二 021 

  痙為病，胸滿口噤，臥不著席，腳攣急，必齘齒，

可與大承氣湯。 

〔註〕： 

    此申痙病入裏，以明其治也。 

    痙病而更胸滿，裏氣壅也。臥不著席，反張甚也。腳攣急，勁急甚

也。必齘齒，牙緊甚也。此皆陽明熱盛灼筋，筋急而甚之象，故以大承

氣湯直攻其熱，非攻陽明之實也。其曰可與，非盡言其可與，有慎重之

意。 

  

  

    


